
Løkke  
roynir 
nú smala 
stjórn

– Skipa eina stjórn við Vinstra, 
Javnaðarflokkinum og Radikala 
flokkinum, so skal eg stuðla henni!

Tað vóru boðini, sum Sjúrður 
Skaale gav Lars Løkke Rasmussen, 
tá hann var á fundi við hann í gjár 
at siga sína hugsa um nýggja stjórn 
í Danmark.

Og sum afturvaldi føroyski 
fólkatingsmaðurin sjálvur segði 
við útvarpið, so er ein slík stjórn 
ikki realistisk. Tað ber snøgt sagt 
ikki til at skipa ein stjórn tvørtur 
um bloksmark – tí har liggja alt ov 
nógvar persónligar ósemjur, segði 
Sjúrður Skaale.

Tað er júst hetta við blokk­
politikki, sum skilir føroyskar og 

danskan politikk. Tí hóast Lars 
Løkke Rasmussen hevur fingið litið 
upp í hendur at skipa nýggja stjórn, 
so hevur hann fingið ein so dyggan 
lúsing á fólkatingsvalinum, at hann 
heldur átti at farið frá.

Danski Fólkaflokkurin vann 
valið. Men av tí at Danski Fólka­
flokkurin longu áðrenn valið – og 
so langt áðrenn tað – hevur givið 
Lars Løkke Rasmussen mandatið 
at skipa stjórn, so stendur taparin 
sum vinnari eftir fólkatingsvalið.

Vinnarin Helle Thorning-
Schmidt stendur sum tapari, tí at 
felagar hennara á reyða veingi, 
tey Radikalu og SF fingu hvør sín 
avsmurning og mistu helvtina av 

fólkatingsmanningini.
Í síðstu  viku hoyrdust tíðindi 

frá Sameindu Tjóðum, at næstan 
60 milliónir fólk í heiminum eru 
flóttafólk, rýma undan kríggi og yv­
irgangi. Bara í fjør øktist talið við 14 
milliónum. Og helvtin av fólkinum í 
til dømis Sýria eru flóttafólk.

Og tað er júst stríð um flóttafólk, 
sum hevur verið høvuðstema í val­
stríðnum í Danmark. Og teir flokk­
ar, sum tora at tosa mest niðurset­
andi um hesi flóttafólk, teir vinna 
mest. Í Danmark er tað vorðið 
fullkomiliga legalt – púra opið at 
vísa – at vit ikki eru miskunnsom. 
Tað er ikki okkara trupulleiki, at 
fólk rýma frá húsi og heimi, og tey 

koma helst bara fyri at snúlta upp 
á okkum.

Hetta óhugnaliga rák, sum fyrr 
bara sást langt úti á høgraveingi­

num, er rokkið tvørtur um bloks­
mark í Danmark og heilt inn í Javn­
aðarflokkin. Tað er óhugnaligt.

Sjálvandi eru flóttafólk ein av­
bjóðing. Men at kappast um at háða 
og spotta og misteinkiliggera hesi 
fólk, tað er ófrættakent.

Onkur mannavirðiligari poli­
tikkur mátti verið at bygt land í 
Danmark – har lægsti felagsnevn­
arin, Dansk Folkeparti, nú eigur 
valdið – við Lars Løkke Rasmussen 
sum kransakakufiguri.

kransakøkufigurur hjá DF

Í ársroknskapinum fyri 2014 
kunnger P/F Varðin, at tað er 
uppsjóvarfelagið í Gøtu, sum 
eigur í og fíggjar portal.fo

Tað var beinanvegin, at 
mistanki var um, at tað vóru 
fólk í uppsjóvarvinnuni, sum 
stóðu aftan fyri keypið av 
Portal.fo, sum Føroya Tele 
seldi fyri 5,5 milliónir krónur 
á sumri í 2013.

Tá Poul Hansen, advokat­
ur, seinni sama árið tók við 
sum nevndarformaður, eftir 
at 1,7 milliónir krónur vórðu 
tilførdar felagnum uttanífrá, 
spurdi in.fo Poul Hansen 
tann 20. desember í 2013, hvør 
tað var, sum hevði sett peng­
ar í felagið, og hvønn hann 
umboðaði í nevndini. 

Poul Hansen vildi einki 
siga um tað.

– Nei, tað havi eg onga 
viðmerking til, segði Poul 
Hansen.

Hann vildi ikki upplýsa 
nakað um ognarskapin í 
Knassum og harvið Portali­
num. Heldur ikki hóast talan 
er um ein fjølmiðil, og fjøl­
miðlar vanliga byggja á trú­
virði og opinleika.

Poul Hansen, advokatur, 
segði við in.fo, at hann ikki 
var samdur í, at tað hevur 
nakra ávirkan á trúvirði hjá 
Portalinum sum fjølmiðil, at 

ognarskapurin í felagnum er 
loyniligur.

In.fo vísti á millum annað 
á, at eftir fíggjarkreppuna í 
Íslandi fingu fjølmiðlarnir 
sín part av ábyrgdini, tí teir í 
stóran mun vóru keyptir upp 
av vinnulívinum, sum ikki 
vildi hava tey at skriva krit­
isk tíðindi um júst vinnulívið.

Og tað var júst í 2013, at 
Portalurin sum einasti før­
oyski miðil sendi fólk við før­
oysku sendinevndini, sum 
fór til London at samráðast 
um makrelkvotuna. Tá var 
gitt, at tað mátti vera onkur 
við áhugamálum í uppsjóvar­
vinnuni, sum átti í og fíggjaði 
Portalin, hóast Poul Hansen 
einki vildi siga um tað.

– Nei, eg dugi ikki at 
síggja nakran trupulleika í 
hesum. Eru tíðindini saklig, 
so er væl líka mikið, hvør 
eigur, var stutta svarið frá 

advokatinum og vinnulívs­
manninum.

Men nú staðfestir P/F 
Varðin í Gøtu, sum hevur 
eina eginogn upp á 760 milli­
ónir krónur, at tað er hetta 
felagið, sum er fíggjarliga 
grundarlagið undir Portal.fo.

Sambært yvirliti í árs­
roknskapinum hjá P/F Varða­
num, so eigur felagið 33,3 
prosent av felagnum.

Sambært ársroknskap­
inum hjá P/F Knassum, so 
hevur P/F Varðin sett 120.000 
krónur í partapeningi í fel­
agið til kurs 1388,89. Tað 
gevur 1,67 milliónir krónur. 
Sambært sama roknskapi er 
»skuld til atknýtt virki« 3,6 
milliónir krónur, sum kann 
vera lán frá P/F Varðanum til 
P/F Knassar. Tað framgongur 
eisini, at felagið ikki rindar 
niður av hesi skuldi frá at­
knýtta virkinum.

Varðin keypti tíðindamiðil

Sea Shepherd hevur nú 
sent skipið Sam Simon til 
Føroya.

Hesum boðar felags­
skapurin frá í tíðindaskrivi.

Felagsskapurin sigur, at 
skipið er farið úr Bremen 
í Týskandi at vera við í 
sættu herferðini hjá fel­
agsskapinum ímóti grinda­
drápi í Føroyum, sum tey 
kalla »Sleppið grindini«.

– Vit vænta, at skipið 
verður í Føroyum fríggj­
adagin – eftir ein stuttan 
steðg í Hetlandi, skrivar 
felagsskapurin.

Skipari á ferðini er Lock­
hart MacLean úr Kanada. 

– Við skipi okkara, Sam 
Simon, eru 24 kensluborin 
sjálvboðin úr 11 tjóðum. 
Vón okkara er, at einki blóð 
úr klókum grindahvalum 
rennur á føroysku strond­
unum, sigur skiparin sam­
bært tíðindaskrivi frá Sea 
Shepherd.

Annað skip frá Sea 
Shepherd, Bob Barker, sum 
eisini er skrásett í Hollandi, 
kemur eisini til Føroya 
skjótt.

Umframt hesi skip hev­
ur felagsskapurin fólk á 
landi at steðga grindadrápi 
í Føroyum.

Sam Símun kemur 
fríggjadagin

Kappast um at vísa, 
at vit ikki eru miskunnsom

Fyrstu tíðina, eft­
ir at Knassar keyptu 
Portalin, var nógvur 
kritiskur journal­
istikkur. Men kritiskur 
journalistarnir góvust 
skjótt. Nú er avdúkað, 
at tað eru markrel­
pengar í Gøtu, sum 
eru fíggjarliga trygdin 
undir miðlinum

»Sam Simon« er næsta skipið, sum Sea Shepherd send­
ir til Føroya at steðga grindadrápi í summar


